Meddwl am Marc


Marc Pennod 2 adnodau 18-22   

Holi Iesu am ymprydio.

Roedd rhai Iddewon yn ymprydio ddwywaith yr wythnos. Roedd rhai o’r Phariseaid yn ymprydio er mwyn i bawb weld eu bod nhw’n gwneud hynny. Roedden nhw’n gwisgo dillad siabi ac yn edrych mor ddiflas ag y gallen nhw fel byddai pobl yn sylwi arnyn nhw. (Mathew 6:16-18 )

Roedd disgyblion Ioan a’r Phariseaid yn ymprydio am eu bod wedi darllen yn Lefiticus 16.29 ei bod hi’n bwysig gwneud hynny. Wrth fynd heb fwyd ar ddiwrnodau arbennig roedden nhw’n dangos eu bod nhw’n dibynnu ar Dduw am bob dim.

- dydy ymprydio ddim yn gyfle i Gristion ddweud ei fod yn well na neb arall 

- dydy Cristion  ddim yn fwy ysbrydol am ei fod yn ymprydio.

- mae’n gyfle i ddweud mor dda yw gofal Duw amdanon ni, ac

- yn beth gwerthfawr i’w wneud wrth i ni geisio Duw o ddifri.
Cwestiwn: Beth mae Iesu’n dysgu am ymprydio?  Pam nad yw disgyblion Iesu yn ymprydio fel disgyblion Ioan? Wrth siarad am y priodfab ydy e’n siarad am ei hunan? Beth mae Ioan yn dysgu am y priodfab? (Ioan 3:29 ) Beth mae Marc yn dweud yma?

“bydd y priodfab yn cael ei gymryd i ffwrdd oddi wrthyn nhw…”(adn 20)
Yn yr Hen Destament mae disgrifiadau o Dduw fel priodfab ac Israel fel y briodasferch. (Eseia 62:5 ; Hosea 2:16 ) Ydy Iesu’n dechrau dysgu ei ddisgyblion fod yn haid iddo fynd i’r groes?
Wedi dweud am ymprydio mae Iesu’n dweud am drwsio dillad a chymysgu hen win gyda gwin newydd. Sôn am newid cywair! Efallai. Roedd pobl yn arfer cadw gwin mewn potel o groen gafr. Byddai hen grwyn yn mynd yn sych ac yn galed ac os fydde gwin newydd yn cael ei roi ynddo bydde’r gwin, am ei fod yn newydd, yn hollti’r crwyn. Mae Iesu’n dweud fod y newyddion da mor bwerus â gwin newydd.  Does dim lle ganddo i hen grwyn y Phariseaid. 

Cwestiwn: Ydy cadw rheolau yn bwysicach na cheisio cwmni Iesu? Ydy cael ein gweld gan bobl yn bwysicach na bod yn nghwmni Iesu? Ydyn ni eisiau mynd ymlaen gyda Iesu neu ydyn ni am gael ein gadael ar ôl fel hen grwyn nad oes gwerth iddyn nhw mwyach? 
Gweddi: Arglwydd Iesu os ydyn ni’n gweld cadw rheolau yn bwysicach na dy geisio di, wnei di ddangos hynny i ni a’n tynnu ni yn nes atat?  Dysga ni beth mae’r geiriau hyn yn ei feddwl i ni.  Gofynnwn hyn yn dy enw’n unig. Amen

[image: image1.png]beibl.net



Lowri James

[image: image1.png]